Nafarroako Parlamentuko Mahaiak, 2017ko otsailaren 6an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nuria Medina Santos andreak aurkezturiko mozioa, zeinaren bidez Nafarroako Gobernua premiatzen baita alargun-pentsioaren kenkaria, aurrerakina eta osagarria 2017rako ezarritako LGSaren arabera gaurkotu ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko otsailaren 6an

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista parlamentu-taldeko eledun Nuria Medina Santosek, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioaren bidez, Nafarroako Gobernua premiatzen da pareka ditzan alargun pentsioak lanbide arteko gutxieneko soldatarekin.

Nafarroako Parlamentuak orain dela hamahiru urte baino gehiago erabaki zuen alargun pentsioa lanbide arteko gutxieneko soldatara heltzen ez den kasuetan Nafarroako Gobernuak pentsio horiek osatuko zituela, zenbateko horretara heldu arte. Lorpen sozial hori gizartearen mobilizazio handi baten fruitu izan zen; ez bakarrik alargunena, ezpada herritar guztiena.

Izan ere, ekonomikoki oso ahula da diru-sarrera oso txikiko pentsiodunen kolektiboa. Pertsona zahar horiek bakarrik bizi dira sarri askotan, eta beren etxeetako energia garestitzeak pobreago egiten ditu egunetik egunera.

Hortaz, larria iruditzen zaigu Gobernuak Nafarroan hamar urte baino gehiagoz mantendu den politika publiko hori hautsi izana. Lanbide arteko gutxieneko soldata % 8 igotzea ezartzen duen Errege Dekretuak autonomia erkidegoei bide ematen die prestazio sozial horiek gaurkotzeko. 5.000 pertsona baino gehiago dira eskuratutako eskubide bat urratuta ikusiko dutenak.

Horregatik guztiagatik, Nafarroako Alderdi Sozialista parlamentu-taldeak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du alargun-pentsioaren kenkaria, aurrerakina eta osagarria 2017rako ezarritako LGSaren arabera gaurkotu ditzan.

Iruñean, 2017ko otsailaren 2an

Foru parlamentaria: Nuria Medina Santos

